
Shri Gaurishastutih

શ્રીગૌરીશસ્તુતિઃ

(શિષ્યાશીર્વચનાત્મકસ્તવાઃ)
બાલં ચામમહીમહેન્દ્રસુકૃતક્ષીરાબ્ધિમધ્યોદ્ભવં
સોમં સોમશિશૂત્તમાઙ્ગ  સતતં મૌલૌ નિધાયાદરાત્ ।
શ્રીમત્કૃષ્ણમહીપસંજ્ઞમનિશં સિંહાસનાધ્યાસિનં 
વિદ્યાઽઽયુર્ધનનીતિભિઃ પ્રતિપદં ગૌરીશ સંવર્ધય ॥ ૧॥
જિત્વા મૃત્યુમથાપમૃત્યુમખિલાન્ રોગાંશ્ચ હૃત્વાનિશં
પ્રાણમ્રાખિલલોકરક્ષણવિધાવાબદ્ધદીક્ષ પ્રભો ।
શ્રીમત્કૃષ્ણમહીપતિં  સસહજં સિંહાસનાધ્યાસિનં 
માર્કણ્ડેયમિવાદરેણ સતતં ગૌરીશ સંવર્ધય ॥ ૨॥
શૌર્યૌદાર્યમુખાન્ગુણાનનિતરપ્રાપ્યાન્દદત્સર્વદા
પ્રાલેયાચલસેતુમધ્યવિલસદ્ભૂપાલવર્યેડ્યતામ્ ।
દીર્ઘાયુષ્યમરોગતામપિ દદચ્છ્રીકૃષ્ણભૂપોત્તમં
માત્રાદ્યૈઃ સતતં કૃપાજલનિધે ગૌરીશ સંવર્ધય ॥ ૩॥
સેનાધીશસુમન્ત્રિભૃત્યસહિતં નવ્યોપમન્યું પ્રભો
કૃત્વા  દીનજનાવનૈકનિપુણં કારુણ્યવારાન્નિધે ।
બાલં કૃષ્ણમહીપસંજ્ઞમનિશં દત્ત્વા ચ ભક્તિં  સ્થિરાં
હર્યક્ષાસનસંસ્થિતં સસહજં ગૌરીશ સંવર્ધય ॥ ૪॥
ઇતિ શ‍ૃઙ્ગેરિ  શ્રીજગદ્ગુરુ શ્રીસચ્ચિદાનન્દશિવાભિનવનૃસિંહ  -
ભારતીસ્વામિભિઃ વિરચિતા શ્રીગૌરીશસ્તુતિઃ સમાપ્તા ।

